Hamaika hautagai aurkeztu dira Zerbitzu Publikoen Kalitatearen IV. Saria eskuratzeko
Saria Kalitatearen Nafarroako Eguna ospatzeko ekitaldian emango da 

Astelehena, 2010eko uztailaren 26a
Nafarroako Administrazio Publikoen Zerbitzu Publikoen Kalitatearen IV. Sarirako hamaika hautagai aurkeztu dira guztira. Sari hori Nafarroako Gobernuak deitzen du zerbitzu publikoak hobetzeko jardueretan nabarmentzen diren erakunde, unitate eta entitateak aitortzeko. Hautagaitzak aurkezteko epea joan den ekainaren 30ean amaitu zen. 

Bederatzi hautagai Foru Komunitateko Administrazioko unitateenak eta horien organismo autonomoenak dira, eta beste biak Barañaingo Udalari eta Producción Informática de Navarra enpresa publikoari dagozkio. 

Zehatz esanda, Toki Administrazio Departamentuak ‘Oinarrizko weba, weba udal bakoitzerako. Nafarroako udalen web plataforma’ aurkeztu du; Hezkuntza Departamentuak, Nafarroako hezkuntza-zentro publikoen kalitate-sareak sustatzeko programa; Lehendakaritza, Justizia eta Barne Departamentuak, Nafarroako Aldizkari Ofiziala berriz definitzeko eta berrikuntzako proiektuak Quórum programan, Gobernu Kontseiluari aplikatuta; Osasun Departamentuak, bularreko minbiziaren detekzio goiztiarrerako programa eta Mirari Produktuei buruzko talde teknikoaren lana; Nafarroako Osasun Zerbitzuak, Lehen mailako Arretan botikak arrazoiz erabiltzeko estrategia eta paziente kirurgikoen segurtasuna hobetzeko estrategia integralaren ezarpena eta ebaluazioa; eta Nafarroako Kirol Institutuak, Kirolaren Azterlan, Ikerketa eta Medikuntzako Zentroaren gela birtuala. 

Bestalde, Barañaingo Udalak herritarrak artatzeko bulegoa sortzeko proiektua aurkeztu du eta Producción Informática de Navarra sozietate publikoak, ISO 9001+ ISO 27001 kudeaketa sistema integratzeko prozesua. 

Epaimahaia
Sendotutako eta ezarritako esperientziak edo proiektuak baloratuko dituen epaimahaia hurrengo hauek osatuko dute: Tomás Rodríguez Garraza NAPIko idazkari nagusia, Javier Caballero Martínez lehen presidenteordeak eta Lehendakaritza, Justizia eta Barne kontseilariak izendatuta; José Luis Menéndez Rodríguez Modernizaziorako eta Administrazio Elektronikorako zuzendari nagusia; Iñaki Arana García Nafarroako Bikaintasunerako Fundazioko zuzendaria; Jesús María García Antón Nafarroako Udal eta Kontzejuen Federazioko presidentea; Asun Ruesta Ozcoidi Politika eta Zerbitzu Publikoen Kalitate Zerbitzuko zuzendaria; eta Anabel Salcedo Condón Ebaluazioko Foru Batzordeko Kalitate eta Laguntza Ataleko burua idazkaria izango da. 

Lehendakaritza, Justizia eta Barne kontseilariak sari bakarra emango du -eman gabe geratu daiteke-, baina behar besteko merituak dituzten hautagaiek akzesitak jaso ditzakete. Saria foru-aginduaren bidez emango da, Kalitatearen Nafarroako Eguna ospatzeko ekitaldiaren barruan. 

Aurkeztutako memoriak Nafarroako web atarian argitaratuko dira eta hautagaiak zerbitzu publikoen politika publikoen eta kalitatearen ebaluazio erregistroan inskribatuta geratuko dira, herritarrek kontsultatu ahal izateko. 

Gogoan izan behar da III. Saria Nafarroako Osasun Zerbitzuko Lehen mailako Arretako Zuzendaritzak eskuratu zuela, laguntza-prozesuaren antolaketa hobetzeko proiektuari esker. Programa pilotuan antolaketa eredu berria ezarri zen (izapide burokratikoak murriztea, paziente bakoitzari eskainitako denbora handitzea, bizkortasuna kudeaketan, etab.) zortzi hilabetez bost osasun-zentrotan. Emaitza itxarote-denbora %35 murriztea izan zen. Hitzordu eskaeren %58 egunean bertan artatzen ziren eta %73 24 orduko epean. Profesionalen %85,7k hobekuntza nabaritu zuten. Berrantolaketa hori beste zentro batzuetara ere hedatuko da. Akzesitak jaso zituzten Nafarroako Ogasunak, Nafarroako errentaren kanpainarengatik; eta Elizagorria, Lodosa, Mendabia, Sartaguda eta Sesmako Gizarte Zerbitzuen Mankomunitateak, ‘Prebentzio Zutabeak Eraikitzen’ programarengatik.
